
http://www.ngkerk.org.za/noordkaap/nuus.asp
In hierdie uitgawe...

A. SA Raad van Kerke: “The ‘heart of the country’ is in turmoil”. Lees verder
B. Gratis speltoetsers: WSpel en Pharos. Lees verder
C. Bybel-Media Nuusbrief 13/2010. Lees verder
D. Excelsus se vyfde lentekonferensie, Lente in Bediening en Teologie. Lees verder
E. NG Gemeente Tarkastad: vakature - leraar. Lees verder
F. NG Kerk Despatch-Suid: termynbepaalde leraarspos - brugpredikant. Lees verder
A. SA RAAD VAN KERKE: “THE ‘HEART OF THE COUNTRY’ IS IN TURMOIL”

Die SA Raad van Kerke (SARK) het pas sy drie-jaarlikse konferensie afgehandel en die situasie in die kerk en die publieke landskap in Suid-Afrika in oënskou geneem. Die SARK spreek hom sterk uit teen die “politics of the belly” en praat oor die onrus omdat die kloof tussen ryk en arm net groter word.

Lees die volledige verklaring.

Terug na inhoud



B. GRATIS SPELTOETSERS: WSPEL EN PHAROS

Ek het verskeie navrae gekry: “Gee raad met speltoetsers... ons is raadop met dokumente en aankondigings in die kerk wat wemel van die spelfoute”.

WSpel is pas opgegradeer en weergawe 11 kan nou afgelaai word.

WSpel se webbladsy sê:

“Het u ’n probleem met die rooi strepe wat in u Afrikaanse briewe en dokumente voorkom? Is dit nie ongelooflik hoe maklik ’n mens ’n spelfout raaksien eers nadat die dokument versend is nie? ’n Verdere ergernis is wanneer ’n mens woorde korrek in Afrikaans tik, maar dan verander Microsoft se spelfunksionaliteit dit outomaties na 'n Engelse woord! (Assistent verander na “Assistant”, ens.)

WSpel los hierdie en ander probleme op! WSpel bied ook ’n maklike oplossing om woorde met skryftekens in enige Microsoft Office-dokument te tik sonder om die lastige Alt-kodes te gebruik. Daarby kan alternatiewe spellings van woorde vinnig en maklik met net een klik van u muis gevind word!

Dis alles gratis, want WSpel is gratis vir almal!

WSpel is ten volle hersien, en voldoen aan die neergelegde reëls van die jongste Afrikaanse Woordelys en Spelreëls (AWS) ten opsigte van woorde se spelling, skryftekens, afkortings en koppeltekens. Daar is ook voorsiening gemaak vir alternatiewe spellings. Ou spelwyses van woorde soos pepsine, okside, aspirine, odysee, ens. is verwyder, en dit kom dus nie meer in die speltoetser voor nie.

Daar is tans meer as 431,000 woorde in die WSpel-woordelys! Daarby is WSpel-makro’s ontwikkel wat handel met afkortings, koppeltekens, anglisismes, skryftekens, ens. en wat foute d.m.v. die “AutoCorrect” funksie in Microsoft Word outomaties korrigeer.

Ons doelwit is om die omvattendste en gebruikersvriendelikste speltoetser in Afrikaans daar te stel...”

Om die speltoetser af te laai klik op WSpel
Indien skakel deur diensverskaffer of “vuurmuur” geblokkeer word kan die volgende adres gebruik word: [http://www.wspel.co.za/]

Pharos
[image: image4.bmp]Onderstaande berig, deur Wanda Smith, het in Rapport verskyn – dit word woordeliks aangehaal. Dit kan ook op die web gelees word.

Daar is hoop vir ammal wat ni kan spêl ni: “Motor buitebande is die eenigste deel van ’n voortuig wat in kontak is met die pad oppervlak en is dus van krietike belang dat hulle goed versorg is.”

As die advertensie hierbo – wat nie te lank gelede nie op die voorblad van ’n bekende dagblad verskyn het – jou duiselig laat, is ek bly. Dit beteken immers ek is nie alleen nie. Vir mense wie se spelvermoë net so gebrekkig is as dié van die skrywer van dié advertensie is daar egter nou hoop.

Die nuwe weergawe van Pharos Woordeboeke se speltoetser en woordafbreker vir Afrikaans is pas bekend gestel en ’n mens kan dit boonop gratis van die internet aflaai.

Die vorige weergawe van die produk is vir die eerste keer in Januarie 2005 gepubliseer. 

Die produk is destyds ontwikkel in samewerking met Polderland Language & Speech Technology, leweransier van die amptelike Nederlandse speltoetser vir Microsoft Office.

Ten spyte daarvan dat dit heel goed gewerk het vir alle produkte binne die Microsoft-familie het verkope van die produk nooit werklik posgevat nie.

Waarom weet ons nie: Dalk het mense net nie daarvan geweet nie; dalk bestee mense nie geld aan elektroniese taalhulpmiddels nie; of dalk is die korrekte spelling van woorde net nie belangrik genoeg vir die gemiddelde Afrikaanse rekenaargebruiker nie.

Hoe dit ook al sy. Daar sit ons by Pharos Woordeboeke toe die afgelope vyf jaar met ’n goeie, betroubare produk, wat weinig mense wil koop.

Aan die begin van die jaar het Naspers se internetstrategie-afdeling ons egter genader met die idee om die produk gratis aan gebruikers te verskaf – ’n geleentheid wat ons met ope arms aangegryp het.

Die feit dat die speltoetser van die internet afgelaai kan word, gee ook aan ons die geleentheid om een van die grootste uitdagings van Afrikaanse speltoetsers – om saamgestelde woorde te kan herken – met toekomstige weergawes die hoof te bied.

Tans kontroleer Pharos se speltoetser die tik- en spelfoute in ’n dokument volgens ’n gekontroleerde woordelys wat deel uitmaak van die tegniese onderbou van die produk. 

Dit beteken dat samestellings slegs gekontroleer kan word en alternatiewe voorgestel kan word as daardie samestelling deel uitmaak van die toetser se woordelys.

Daarom sal die huidige speltoetser nie die verkeerde, los skryfwyse van die samestelling “motor buitebande” as ’n spelfout herken nie. Hoewel motor en buitebande wel deel van die gekontroleerde woordelys is, en dié woorde – los geskryf – dus deur die speltoetser aanvaar word, is motorbuitebande as samestelling nie deel van die vooraf gekontroleerde woordelys nie. 

Sommige bestaande Afrikaanse speltoetsers spog dat hulle wel die funksionaliteit besit om samestellings te herken. 

Gebruikers loop hulle dan vas wanneer sulke speltoetsers ’n samestelling soos “meisiesskool” met twee s’e in plaas van een s toelaat, wat natuurlik verkeerd is. 

Dié probleem ontstaan omdat dié speltoetsers woordherkenning gebruik om tik- en spelfoute te kontroleer. Die speltoetser herken die woord meisies en die woord skool en laat op grond hiervan die verkeerde skryfwyse van die samestelling “meisiesskool” met twee s’e toe.

Gebruikers word dikwels frustreer wanneer hulle ’n speltoetser gebruik omdat hulle verwagtinge oor wat die speltoetser alles bied, heeltemal te hoog is. Hulle verwag dat die speltoetser ’n outomatiese proefleser moet wees. As hulle ’n teks eers geskep en ’n speltoetser daar deurgejaag het, is die teks foutloos en hoef hulle die teks nie weer deur te lees nie. 

So dink hulle altans. Dit is ongelukkig nie wat ’n speltoetser is nie. Dit is eerder ’n hulpmiddel wat help om blatante tik- en spelfoute op te spoor en dit dan met ’n rooi riffellyn te onderstreep. 

Waarteen ’n gebruiker wel gewaarsku moet word, is dat die gebruik van ’n speltoetser verslawend is: As jy eers agterkom hoe nuttig die hulp is wat jy met jou skryfpogings kry, kan jy moeilik daarsonder klaarkom.
*Wanda Smith is ’n uitgewer en leksikograaf by Pharos Woordeboeke.

*Pharos se nuwe speltoetser en woordafbreker vir Afrikaans is gratis beskikbaar by www.mygeskiedenis.co.za  of www.pharos.co.za.

C. BYBEL-MEDIA NUUSBRIEF 13/2010

Kerke steun 'n vrye media

Die NG Kerk se meer as een miljoen lidmate is gevra om hulle stem dik te maak teen die regering se “totale aanslag” om mediavryheid in te perk.

Die algemene sekretaris van dié kerk se Algemene Sinode, dr Kobus Gerber, sê die regering se voorgestelde media-wetgewing is drakonies. Die Wetsontwerp op die Beskerming van Inligting en die ANC se media-appèltribunaal druis lynreg in teen die land se grondwet. Dit bring demokrasie in die gedrang. “Gemeentes, ringe, sinodes en lidmate behoort daarop te reageer,” het dr Gerber gesê. 

Lees ook:

· Lidmate vul stakers se skoene

· Wynberg se droom lê aan skerwe

· Skei is vir kind soos amputasie

· Durban, Potchefstroom en die "Stad van God"

South African Christian Handbook

Hierdie baie waardevolle handleiding is 'n moet vir elke gemeente én persone wat kerklike aktiwiteite organiseer. Weens die grootse taak om dit saam te stel, gaan dié publikasie nie gou weer herdruk word nie.

Dit bevat inligting oor 'n verskeidenheid kerkgroepe en denominasies, sending-organisasies, bedieninge, media-inligting, diensorganisasies en akkommodasie (bv. kampe, kinderhuise, e.a.).

Die huidige uitgawe is nou beskikbaar teen 'n baie spesiale prys van R60,00 (was R154,00). 

Inligting, Navrae en Diensverskaffing: Skakel 0860 26 33 42

· Of stuur jou bestelling per e-pos na: bestel@bmedia.co.za 

· Of koop direk met jou kredietkaart op die webtuiste: www.bybelmedia.co.za 

(Hans Steyn: Hoof Bemarking en Fondswerwing)
Terug na inhoud



D. EXCELSUS SE VYFDE LENTEKONFERENSIE, LENTE IN BEDIENING EN TEOLOGIE
Hiermee word jy hartlik uitgenooi na Excelsus se vyfde lentekonferensie, Lente in Bediening en Teologie. Die konferensie vind plaas vanaf 5 - 7 Oktober 2010 by Universiteitsoord en die Universiteit van Pretoria.
Die tema vir 2010 is … Affluenza! Kan ons genees word?
“A painful socially transmitted condition of overload, debt, anxiety and waste resulting from the dogged pursuit of more!”
Tydens die drie oop sessies word die verbruikerskultuur vanuit drie perspektiewe belig:

· ’n Teologiese perspektief op Affluenza (Gerald West)

· ’n Filosofiese perspektief op Affluenza (Louise du Toit)

· ’n Ekonomiese perspektief op Affluenza (Trevor Manuel)

Dinsdagaand is daar ’n oop lesing onder leiding van die Fakulteit Teologie (UP). Verder is daar 24 keuse-temas waaruit jy kan kies.

Jy kan op Tukkies se sportgronde (LC de Villiers) parkeer; daar is ’n gratis busdiens spesiaal vir konferensiegangers gereël. Die bus vertrek elke oggend vanaf die sportgronde na Universiteitsoord en aan die einde van die dag se program vanaf Universiteitsoord terug na die sportgronde. Dui asseblief op die inskrywingsvorm aan of jy van die busdiens gebruik gaan maak.

Teken asseblief die datum aan en maak seker dat jy so gou moontlik inskryf. Die inskrywingsfooi beloop R620-00 per persoon (R570-00 indien jou inskrywing en kursusfooi voor 13 Augustus 2010 ontvang word).

Die lentekonferensie is deel van Excelsus se program vir Voortgesette Bedieningsontwikkeling (VBO). Kursusgangers verwerf 15 VBO-punte. 

By Excelsus bou ons saam aan ’n kultuur van lewenslange leer!

(Ferdie Clasen en Flip du Toit)
Terug na inhoud



E. NG GEMEENTE TARKASTAD: VAKATURE - LERAAR
Aansoeke word ingewag vir ’n Leraarspos by bogenoemde gemeente, biddend in afhanklikheid van God.

Gemeenteprofiel
Tarkastad is ’n tipiese plattelandse gemeente geleë tussen Cradock en Queenstown in die Oos-Kaap waar dienste nog tradisioneel gehou word. Die dorp beskik oor ’n staatshospitaal, apteek, hoër- en laerskool, verskeie klein winkels, ENB tak en motorhawens. Die hoof-inkomste is uit bees- en skaapboerdery. Die gemeente plaas onder andere klem op gemeenskapsbetrokkenheid. Die gemeente bestaan uit 164 belydende lidmate en 42 dooplidmate.

Leraarsprofiel
Enige gelegitimeerde proponent of predikant wat bereid is om saam met die Kerkraad te werk, is welkom om aansoek te doen:

· Eredienste moet duidelik en in eenvoudige taal bedien word.

· Liefde vir God en sy Woord.

· ’n Spanwerker met gesonde menseverhoudings wat in samewerking met die kerkraad, die gemeente as ’n eenheid kan saambind en lei.

· Voorliefde en ywer vir huis-, hospitaal-, plaaswyk-besoeke en kontakgeleenthede.

· Seniorsorg van ouer lidmate.

Vergoedingspakket
’n Vergoedingspakket volgens Algemene Sinodale riglyne sal met die suksesvolle kandidaat onderhandel word. ’n Ruim pastorie is beskikbaar.

Aansoeke
· Moet vergesel wees van ’n volledige Curriculum Vitae (verwys gerus na u VBO-rekord). 

· Kontakbesonderhede van die referente. 

· Kandidate moet beskikbaar wees vir ’n preekbeurt en onderhoud. 

· Aansoeke kan gerig word aan: Die Skriba 

· Per slakpos: Posbus 9, Tarkastad, 5370

· Per e-pos: sakkie.griebenouw@gmail.com
· Per faks: 045 846-0221

Navrae
Sakkie Griebenouw – Skriba
045 846-0221 / 082 9233 884

Gerhard Kitching - Voorsitter  045 846-9551 / 072 9389 067

Sluitingsdatum van aansoeke: 31 Oktober 2010
Terug na inhoud



F. NG KERK DESPATCH-SUID: TERMYNBEPAALDE LERAARSPOS - BRUGPREDIKANT
Gemeenteprofiel

· Despatch-Suid is een van ses NG gemeentes op die dorp en vorm deel van die Ring van Sondagsrivier

· Despatch vorm deel van die Nelson Mandelabaai Metropool en is geleë tussen Uitenhage en Port Elizabeth 

· Despatch is ’n dorp met ongeveer 20 000 inwoners en het drie laerskole en een hoërskool

· Die ouderdomsprofiel van die lidmate is gemiddeld 39 jaar

· Die gemeente bestaan uit 998 belydende lidmate en 213 dooplidmate

Tydperk van aanstelling

· Indien die leraar alreeds oor die nodige kwalifikasie en persoonlike vaardighede beskik om as brugpredikant te dien sal die aanstelling vir ’n periode van 18 maande geld.

· Indien die leraar nie beskik oor die nodige kwalifikasie om as brugpredikant te dien nie, maar wel oor ’n bewese fasiliterende leierskapstyl en –ervaring, sal hy/sy bereid moet wees om die opleiding daarvan te deurloop en is die aanstellingstydperk twee jaar.

Leraarsprofiel

· Enige leraar van die NG kerk wat ouer as 35 jaar is

· Die leraar moet ’n bewese rekord van goeie menseverhoudings hê, beide wat sy/haar persoonlike en beroepslewe betref

· Hy/sy moet die kerkraadslede en lidmate bemagtig om hulle roeping binne die kerk en wêreld uit te leef

· Hy/sy moet deur voorbeeld lei en sy/haar pligte in vennootskap met die Ring van Sondagsrivier en die Bedieningsnetwerk van die NG Kerk in Oos-Kaapland verrig

· Artikel 9 van die Kerkorde sal as basis van die pligte van die leraar dien

· Die leraar moet die verifieerbare rekord van sy/haar Voortgesette Bedieningsopleiding verskaf

Vergoeding

· ’n Onderhandelbare pakket wat salaris en vervoertoelae insluit 

· Gratis huisvesting in die pastorie

· Water-, elektrisiteit en telefoontoelaes word ook deur die kerkraad betaal

Aansoeke

· Doen aansoek deur ’n volledige CV, vergesel van kontakbesonderhede en die kontaknommers van ten minste 2 referente aan die kerkraad te stuur

· Die adres vir aansoeke: despatchsuid@ngkok.co.za
· Aansoeke sluit 8 Oktober 2010 

Navrae

· Die Skriba: Tel: 041-933 3432

· Ds. André Lötter: 041–933 2643

NB!  Die kerkraad behou die reg voor om geen aanstelling uit die aansoekers te maak nie

Vriendelike groete

Mossie Mostert

Besoek ons webblad
Staak asb. versending van Noord-Kaapland eNuus
/
Teken my asb. in op Noord-Kaapland eNuus
Sinode in Noord-Kaapland
(
Posbus 1430

Kimberley

8300

(
Lawsonstraat 72
Kimberley

8300

(
+27 (053) 832 9581/2

(
+27 (053) 832-8212

noordkaapsinode@xsinet.co.za[image: image1]
Jaargang 2, Uitgawe 30, 7 September 2010








Noord-Kaapland eNuus





Saam luister ons na die Woord van die Here en loop só saam op die pad dat ons ons roeping ontdek en mekaar moed en hoop gee om dit uit te leef





NED GEREF KERK in Noord-Kaapland





Die Here is my Herder

